
Abstract

This study on Muslim women that is focused on the issue of gender needs
to be readdressed. Methodologies that have been used in such studies were
commonly based on the traditional approach (backward looking), western
concept on feminism and on intellectual reformism. This paper suggests
that the previous methodologies need to be deconstructed and subsequently
reconstructed in order to be able to achieve its objectivity in the study of
Muslim women and free itself from previous gender prejudices.

Abstrak

Kajian tentang wanita Islam yang memberi fokus kepada persoalan gender
perlu dikemukakan atau diperbetulkan sekali lagi. Metodologi yang telah
digunakan dalam kajian tersebut umumnya berdasarkan kepada pendekatan
tradisional (pandangan silam), konsep feminisme Barat dan reformisme
intelek. Makalah ini menunjukkan bahawa metodologi dahulu perlu
didekonstruksi dan kemudian direkonstruksi dalam rangka untuk dapat
mencapai objektif dalam kajian tentang wanita Islam, dan membebaskan diri
daripada prasangka gender dahulu.

Kata Kunci Wanita Islam, Pemikiran Teologi Gender, Konsep Dekonstruksi Pemikiran
Islam.

PENGENALAN

Sejarah manusia merupakan urutan peristiwa yang membabitkan pengunaan
pemikiran manusia menangani persoalan hidup. Pandangan ini dibuat

berasaskan kemampuan manusia menggunakan potensi akal yang mampu
untuk (i) mengatasi ancaman daripada persekitaran, (ii) menghadapi ancaman
musuh dari dalam dan luar, dan (iii) membangun dan memperkembangkan
tamadun manusia ke arah bentuk yang lebih baik bagi menjamin kelangsungan
kehidupan zuriat manusia.!

Pandangan umum ini turut berlaku kepada umat Islam. Dalam soal ini, kita
dapat menyaksikan bagaimana perkembangan pemikiran Islam moden telah
tumbuh hasil penggunaan kognitif akal manusia Islam berasaskan sumber
wahyu (al-Qur’an dan al-Sunnah) dan ijtihad,” dibantu dengan kesedaran
tajdid, telah mampu menghadapi; (i) cabaran kelemahan dalaman umat Islam
sendiri yang berlaku akibat dari penerimaan yang melampau terhadap konsep
taglid, (ii) cabaran dari pengaruh luar yang terdiri dari fahaman sekularisme
bentuk moden dan (iii) cabaran untuk membangunkan semula tamadun
intelektual umat Islam yang lebih bersifat proaktif bagi menghadapi cabaran
era globalisasi.?

Dalam konteks dunia global sekarang, antara isu kontroversial yang perlu
diberikan jawapan Islam yang agak mendesak adalah isu wanita. [a menuntut
keprihatinan sarjana Islam bagi menangani isu ini secara Islamik and holistik,
agar dapat menunjukkan sifat kerelevanan ajaran Islam itu sendiri berhadapan
dengan dunia moden. Untuk mencapai hasrat ini, kita perlu bersikap terbuka
dan berani untuk meneliti dan mencabar sebarang teori yang menisbahkan
Islam dengan persoalan bias gender, tidak kira ia datang daripada faktor luaran
daripada Islam ataupun dari kalangan umat Islam sendiri. Untuk tujuan itu,
kajian ini akan menggunakan pendekatan al/-syarh (pentafsiran) dan al-radd
(penolakan) dalam tradisi keilmuan Islam,* cuba mengupas isu bias gender
ini dari sudut ajaran Islam, dengan cara mencabar sifat bias gender yang
memang wujud secara meluas dalam kupasan para sarjana Islam silam. Bagi
mengelakkan analisis yang bersifat terlalu liberal sehingga melupakan kerangka
world-view Islam yang baku,’ kajian ini akan menggunakan pendekatan
dekonstruktif (bongkar) yang diikuti pula dengan pendekatan rekonstruktif
(bangun semula secara lebih tersusun).

Realiti Wacana Sarjana Islam Berkaitan dengan Bias Gender di
Malaysia

Mengikut pengamatan semasa, terdapat tiga tipologi trend utama yang
membabitkan wacana bias gender Islam di Malaysia. Hal ini boleh dikesan
berdasarkan kewujudan bentuk penulisan yang dihasilkan, yang terdiri dari;
Pertama, trend tradisionalis yang menolak dan menafikan sama sekali
kewujudan bias gender dalam sistem figh Islam. Trend ini yang rata-ratanya
dipegang kuat oleh kalangan ulama tradisional lulusan institusi pendidikan
tradisional menganggap idea feminisme adalah pengaruh dari dunia intelektual

Barat, diterapkan oleh genre orientalisme Barat yang bertujuan untuk
merosakkan dunia umat Islam. Bagi golongan ini, cara dan kaedah terbaik
untuk mengatasi isu ini adalah dengan mengamalkan pendekatan backward
looking, kembali kepada zaman silam yang lebih murni sifatnya, khususnya
dengan berpegang kukuh dan mengekalkan warisan sistem figh silam.
Dengan paradigma ala-tradisionalis ini, mereka tidak mengemukakan jalan
penyelesaian secara mikro terhadap masalah dan mengambil sikap simplistik
yang mendakwa jalan penyelesaian masalah dapat dibuat dengan mudah,
dengan cara merujuk kepada al-Qur’an dan al-Sunnah serta kitab figh klasik,
tanpa disertakan dengan blueprint yang lengkap yang lebih sesuai dengan
realiti Malaysia moden.°

Kedua, trend feminisme yang menerima pakai sepenuhnya pendekatan
sekularisme Barat dari segi kandungan dan kaedah perjuangan untuk mencapai
matlamat. Golongan ini rata-ratanya terdiri dari golongan wanita berkarier
yang mendapat didikan daripada sistem pendidikan liberal barat dan mendapat
pendedahan meluas dari sumber kajian barat, khususnya yang membabitkan
isu feminisme. Kemudiannya, dengan pengaruh gerakan kebangkitan
semula Islam, idea feminisme ala-Women Liberation Barat mula mendapat
sentuhan daripada idea keislaman dan sekali gus berjaya mengubah trend
ala-sekularisme golongan ini kepada pendekatan dan penghuraian yang lebih
bersifat keislaman.’

Ketiga, trend reformis-intelektual yang menerimahakikat wujudnyaelemen
bias gender dalam Islam. Golongan ini rata-ratanya terdiri daripada lulusan
pengajian Islam yang kemudiannya turut mendapat pendedahan daripada sistem
pendidikan Islam di Barat.® Akibatnya, mereka lebih mengamalkan pendekatan
yang selektif dan sintesis terhadap kedua-dua trend, tradisionalis (menolak
sama sekali) dan feminis sekularisme (terima pendekatan Barat secara mutlak)
di dalam usaha reformasi terhadap isu bias gender. Dalam konteks Malaysia
semasa, pandangan dari trend kedua dan ketiga ini telah mempengaruhi dasar
kerajaan yang membabitkan program pembangunan wanita. Contohnya boleh
dilihat daripada program reformasi perundangan Islam. Bagi penggubal dan
perancang Enakmen Kekeluargaan Islam Malaysia (EKIM),” bersesuaian
dengan prinsip-prinsip reformisme, perancangan draf EKIM yang baharu,
seperti Enakmen Kekeluargaan Islam Wilayah Persekutuan perlu mengambil
kira beberapa semangat yang utama yang menunjukkan kedinamikan syariah
berhadapan dengan kehidupan moden. Antaranya:'°

1. Keperluan menggunakan sumber rujukan undang-undang Islam yang
benar-benar berautoriti merangkumi al-Quran dan al-Sunnah berserta
dengan ulasan fuqaha Islam yang muktabar.

2. Keperluan untuk mengamalkan sikap yang terbuka di dalam pemilihan
pendapat antara fuqaha Islam tanpa mengira mazhab tertentu'' dan juga

penggunaan metode undang-undang sivil moden yang sesuai dengan
syarat ia tidak bertentangan dengan prinsip-prinsip Islam.'?

3. Keperluan untuk mengurangkan kadar penceraian yang tinggi di
Malaysia'® yang dilihat antara lainnya sebagai salah satu faktor utama
yang menyebabkan timbul permasalahan sosial yang begitu meruncing.

4. Keperluan untuk menjaga kebajikan wanita dan anak-anak daripada
sebarang unsur-unsur penindasan dan penderaan.'*

Di peringkat institusi pengajian tinggi, yang merupakan medan utama
perjuangan reformisme, usaha intellectual discourse yang berbentuk cabaran
dan pendedahan tentang isu bias gender dari sudut pandangan Islam telah
dilakukan secara meluas, sama ada dalam bentuk penulisan ilmiah, kajian
terhadap isu lapangan dan ceramah-ceramah akademik. Hal ini secara langsung
mampu menyedarkan kalangan masyarakat kampus yang kemudiannya
diharapkan akan mempengaruhi masyarakat awam dengan cara yang lebih
berkesan. Pendek kata, mahasiswa institusi pengajian tinggi ini diharapkan agar
menjadi intelektual ummah dan pemangkin utama untuk membawa perubahan
yang lebih positif membabitkan isu gender ini ke dalam masyarakat.'s

Konsep Dekonstruksi Pemikiran Islam yang Digunakan oleh
Muhammad Arkoun

Pada dasarnya kaedah dekonstruksi ini diperkenalkan sebagai lanjutan kepada
program tajdid pemikiran Islam, yang berkembang dalam era tahun 1980-2000.
Buat pertama kali, konsep ini dikemukakan oleh Muhammad Arkoun yang
kemudiannya turut diperlengkapkan lagi oleh beberapa sarjana Islam moden
lain. Dalam konteks rantau Asia Tenggara, pandangan Muhammad Arkoun
ini telah mendapat sambutan hangat dari kalangan sarjana Islam di Indonesia,
yang kemudiannya cuba mengulas tentang kerelevanannya dengan konteks
dunia moden. Selain kaedah Muhammad Arkoun ini, terdapat pelbagai teori
lain yang menggunakan pendekatan yang bervariasi. Antara teori ini adalah
seperti teori Double Movement yang dikemukakan oleh Fazlur Rahman,'
teori Mugaranah al-Madhahib oleh Mahmud Shaltut,'” teori ljtihad Insya’i
dan Intiga’i oleh Yusuf al-Qaradawi,'® teori Teks dan Kontekstualnya oleh Ali
Syariati,'” Mahmud Muhammad Taha dengan teori Nasakh,” teori al-Turath wa
al-Tajdid oleh Hassan Hanafi,*! teori Taukwil dan Tadwin oleh Nasr Hamid Abu
Zayd,? teori Hudud (batas) oleh Muhammad Syahrur® dan teori pemikiran
Bayani, Burhani dan Irfani oleh al-Jabiri.** Walaupun diakui tidak semua
daripada teori ini sesuai dipakai untuk konteks Malaysia, tetapi sekurang-
kurangnya ia bakal menunjukkan tentang sifat keluwesan dan dinamisme yang
terdapat di dalam pemikiran dan penyelidikan hukum Islam semasa.”

Proses dekonstruksi terhadap warisan figh silam mengikut kupasan para

sarjana perlu menggunakan beberapa kaedah yang utama. Antaranya;

Pertama, analisis pensejarahan secara kritikal. Ia perlu menggunakan dua

metode yang khusus;

1.

Meneliti secara kritikal terhadap tahap perkembangan pemikiran intelektual

umat Islam zaman silam yang dikatakan dapat dibahagikan kepada tiga

zaman yang utama;?

i. Zaman klasik yang amat murni iaitu zaman Rasulullah s.a.w.

ii. Zaman taqlid-skholastik iaitu berkembangnya fenomena taqlid.

iii. Zaman moden yang menyaksikan pertembungan dunia Islam dengan
dominasi penguasaan dunia Barat.

Meneliti secara analisis arkeologi ilmu (proses gali, kaji, tapis and ambil

kesimpulan) umat Islam yang dapat dibahagikan kepada tiga tahap yang

utama;”’

a. Tahap lapisan tradisi yang murni (zaman Rasulullah saw) yang

meletakkan asas world-view keilmuan Islam yang sebenar.

b. Tahap lapisan yang telah tercemar dengan unsur negatif daripada

pengamalan budaya taqlid (logosentrisme).

c. Tahap lapisan yang tercemar diperkukuhkan dengan hubungan kuasa

politik, dikenali dengan ortodoksi, yang biasanya sering menggunakan

pendekatan yang menekan dan sering menggunakan kekerasan. Tahap ini

juga menyaksikan produk pemikiran keagamaan yang dihasilkan melalui

akal fikiran yang relatif sifatnya telah disakral dan cuba dianggap sebagai

kebenaran mutlak yang tidak boleh dikaji secara kritikal oleh sarjana

terkemudian.?®

Kedua, pemakaian analisis kritikal yang perlu menggunakan beberapa

kaedah dan pendekatan;

1.

2.

Menganalisis secara kritikal terhadap kerangka epistemologi ilmu-ilmu
Islam yang dibangunkan oleh sarjana Islam silam.?

Mendapat bantuan daripada ilmu moden seperti ilmu Sains Sosial serta
sains dan teknologi.*

Menggunakan pendekatan yang bebas daripada fanatik mazhab dan
selective borrowing dengan kaedah barat moden.

Membahagikan tradisi khazanah keilmuan Islam kepada dua jenis;
syariah dan figh. Syariah adalah bersifat mutlak, suci dan tidak terikat
dengan kontekstual (sesuai untuk sebarang masa, keadaan dan tempat).
Manakala figh pula adalah terhasil daripada usaha penganalisaan akal dan
terpengaruh dengan budaya masyarakat tempatan, bukan bersifat mutlak
dan boleh dikritik-ulang kaji oleh sarjana terkemudian.*!

Ketiga, pemakaian kaedah analisis Hermeneutik (pentafsiran) yang
membabitkan disiplin filologis yang mengkaji tentang teks, pengarang,
pengaruh dan latar belakang masyarakat yang menyebabkan sesuatu teks itu
lahir.*?> Sebagai contohnya, seseorang pengkaji yang ingin mengkaji kitab al-
Risalah karangan Imam Shafi‘i perlu membayangkan dirinya untuk menyelami
intisari pemikiran Imam Shafi‘i dan meletakkan dirinya berada pada zaman
Imam Shafi‘i sendiri.**

Dalam tradisi pengkajian hukum Islam, kaedah pentafsiran ini yang
biasanya dilakukan terhadap nas syarak (al-Quran dan al-Sunnah) menggunakan
tiga pendekatan yang utama; iaitu al-Qawa ‘id al-Lughawiyyah (kaedah kajian
bahasa), al-Qawa ‘id al-Tashri‘iyyah (kaedah logik hukum) dan al-Qawa ‘id
al-Magasidiyyah (kaedah maslahah ataupun objektif yang dikehendaki
oleh syarak). Untuk konteks zaman moden, dengan realiti sosiopolitik yang
berbeza dengan realiti silam, fugaha moden lebih suka menggunakan kaedah
magqasid ini, yang dilihat tidak terlalu rigid dan boleh diaplikasikan dalam
realiti moden.**

Hasil Analisis Dekonstruksi

Hasil daripada penggunaan kaedah dekonstruksi ini terhadap warisan figh klasik
yang membabitkan isu bias gender dan kaitannya dengan teori kepimpinan
wanita [slam, kita dapat merumuskan beberapa perkara yang utama;

Pertama, menggunakan pendekatan realisme dengan mengakui bahawa
memang terdapat elemen bias gender yang cukup ketara di dalam warisan figh
silam, khususnya figh munakahat dan politik. Hal ini boleh dirujuk kepada
dua elemen yang utama; pertamanya, wujudnya pandangan yang dinisbahkan
kepada Islam tentang keburukan diri wanita dan keduanya diperkuatkan lagi
dengan wujudnya sejumlah besar tafsir dan hadis yang berbentuk misoginis
(merendahkan status wanita). Secara jelas, kedua-dua elemen ini pada matlamat
akhirnya adalah untuk menafikan kredibiliti wanita sebagai pemimpin. Secara
terperincinya, kita boleh memecahkan kedua elemen ini dalam beberapa jenis
yang utama,

1. Pandangan yang merendahkan kedudukan wanita sebagai insan yang
lemah akal dan berasal dari asas kejadian yang buruk (tulang rusuk).*
Bertitik tolak kepada dua perkara ini menyebabkan timbul dakwaan
bahawa golongan wanita tidak boleh memegang sesuatu jawatan yang
penting di dalam masyarakat.*®

2. Pandanganyangberatsebelah dalaminstitusi nikah yang kerap menganggap
golongan isteri sebagai objek yang lebih rendah daripada suami. Hal ini
boleh dilihat dari tindakan yang membebankan tugas isteri kepada peranan
domestik (kerja rumah) tanpa dibantu oleh suami.’’

3. Memperbetulkan nisbah buruk yang menganggap wanita sebagai punca
segala keburukan yang timbul di dalam masyarakat.?

4. Pandangan yang menyatakan wanita adalah pelengkap keinginan nafsu
golongan lelaki.*

Pada dasarnya, kita perlu menerima hakikat dan menginsafi bahawa soal
penindasan wanita memang berlaku di dalam masyarakat, yang rata-ratanya
dipelopori oleh golongan lelaki yang kemudiannya telah diabsahkan secara
salah oleh ajaran agama dan sosiologi masyarakat.*’ Berbanding dengan agama
selain [slam, ternyata secara tegasnya Islam adalah agama yang menekankan
usaha mengangkat martabat wanita yang digambarkan mempunyai persamaan
hak di sisi Allah S.W.T. Apa yang jelasnya, usaha yang mengungkit isu-isu
penindasan wanita memang dialu-alukan oleh kebanyakan sarjana Islam,*!
malahan isu ini telah dijadikan penekanan utama oleh gerakan Islam moden*
setelah didapati melalui pengamatan ulama Islam persoalan penindasan wanita
ini memang wujud di dalam masyarakat akibat dari pendekatan songsang
yang diamalkan oleh proses sosiologi pendidikan keluarga masyarakat moden,
ditambah pula dengan pentafsiran ulama yang rata-ratanya turut terpengaruh
dengan sosiologi yang bias lelaki ini.*

Kedua, pengaruh elemen logosentrisme (gejala taqlid) dapat dikesan di
dalam warisan figh silam. Akibatnya, melalui kaedah analisis arkeologi tahap
ilmu ke atas sistem figh silam, mendapati sistem figh yang dihasilkan pada
zaman skholastik telah disucikan yang kemudiannya diperkukuhkan dengan;

1. Kuasa ortodoksi—politik yang biasa menggunakan pendekatan kekerasan
politik bagi proses penyebaran dan penguatkuasaan undang-undang.
Apa yang menyedihkan, ia penuh dengan muatan ideologi yang bersifat
memihak dan bias kepada sesuatu kumpulan politik atau mazhab yang
tertentu.*

2. Tanggapan yang menyatakan era fuqaha skholastik yang dikenali sebagai
era salaf dianggap sebagai generasi yang terbaik di antara semua generasi
Islam. Ia tidak boleh diulang kaji secara telaah kritikal yang bakal
menjejaskan kredibiliti era ini.*

Begitu juga dengan analisis kritikal epistemologi telah mendapati
kebanyakan pandangan yang bersifat bias gender dapat dikesan pengaruhnya
daripada beberapa elemen, antaranya:

1. Sumber keagamaan luar Islam (Israiliyyat) dan mitos daripada tamadun
Yunani, Rom dan Farsi. Bahan literatur [slam tanpa disedari telah diresapi
dengan pengaruh Israiliyyat (bukan Islam)* yang menganggap asal
usul dan kedudukan wanita itu lebih rendah berbanding dengan lelaki.*’

Sebagai contohnya, elemen persamaan tentang sifat bias gender ini antara
teologi Islam dan fahaman agama bukan Islam (Kristian, Yahudi dan
Hindu) dapat dikesan berpunca dari konsep original sin; kononnya kerana
dosa Hawa telah menyebabkan semua golongan wanita sepanjang sejarah
akan menanggung 10 jenis penderitaan yang tidak dialami oleh golongan
lelaki.*

2. Sumber hadis Nabi saw yang diriwayatkan oleh Abu Hurairah dan Abu
Bakrah, yang menyatakan: (a) sifat kelemahan biologi dan akal wanita
dan (b) sifat kegagalan dan kemusnahan yang bakal timbul sekiranya
wanita dilantik sebagai pemimpin. Walaupun kedua-dua hadis ini telah
dibuktikan secara ilmiah (segi matannya) bersifat cacat dan ditolak, tetapi
ia masih diguna pakai oleh umat Islam.* Jika dilihat dalam konteks sejarah
Alam Melayu misalnya, ternyata kebenaran hadis ini boleh dipertikaikan,
memandangkan kedapatan beberapa orang pemimpin negara Islam di
Acheh yang terdiri dari wanita. Kebolehan mereka dirakamkan sebagai
paling bermutu sehingga mengatasi kepimpinan golongan lelaki sendiri.”

Merujuk kepada analisis epistemologi ini juga, Shaheen Sardar Ali°' dan
al-Shatibi** telah menyebut kelemahan sikap sesetengah umat Islam yang
lebih cenderung untuk menilai dan menerima sesuatu teks syarak secara literal
semata-mata tanpa melihat kepada maksud dan maslahah yang tersirat di
sebalik sesuatu nas tersebut. Akibatnya, tafsiran secara literal terhadap ayat
al-Qur’an yang agak terhad tentang isu wanita telah diparahkan lagi dengan
huraian akal relatif fuqaha era taqlid, yang secara pastinya bakal menonjolkan
sifat bias gender di dalam penerangan tentang isu wanita.

Ketiga, pengaruh budaya masyarakat patriaki telah mempengaruhi
penulisan kitab figh yang dihasilkan pada zaman skholastik (pasca zaman
Rasulullah saw) khususnya pada zaman kerajaan Umawiyyah dan ‘Abbasiyyah
yang dapat dicirikan dengan sifat dominasi golongan lelaki dan wanita tidak
menceburi lapangan kemasyarakatan yang lebih luas seperti lelaki.>* Antara lain
latar belakang masyarakat Arab pada zaman skholastik ini telah digambarkan
sebagai:

1. Berlakunya proses meninggalkan ajaran egalitarian Islam yang diasaskan
oleh Rasulullah saw pada zaman awal. Kedatangan Islam dengan perutusan
Nabi Muhammad telah membawa pengajaran tauhid yang turut disertakan
dengan pembelaan terhadap tiga golongan manusia; wanita, kanak-kanak
dan golongan hamba, yang sebelumnya sering dijadikan mangsa kezaliman
oleh golongan feudalis Arab jahiliah. Malangnya, selepas kewafatan
Rasulullah, khususnya pada zaman pemerintah Bani Umawiyyah yang
diikuti kemudiannya dengan generasi lain, agenda pembelaan terhadap tiga
golongan ini semakin dilupakan, yang telah mencapai puncaknya dengan

berkembangnya sekali lagi tradisi ala-patriaki jahiliah dalam masyarakat
Islam.** Budaya patriaki ini yang lebih meninggikan golongan lelaki dan
memandang rendah terhadap peranan wanita. Ini bermakna secara tidak
disedari telah mempengaruhi fugaha Islam dalam merumuskan sistem figh
Islam.*

2. Fenomena harem yang berkembang di dalam kerajaan Islam. Wanita
sering dijadikan objek seks (gundik) untuk kaum lelaki dan fenomena ini
kemudiannya telah dianggap fenomena ala-Timur Tengah yang biasa.>

3. Wanita tidak menceburi bidang kemasyarakatan seperti pentadbiran dan
politik, yang menyebabkan status kedudukan mereka semakin terpinggir
di dalam masyarakat.”’

Lagi pula, dalam menangani kesemua elemen ketidakadilan dalam aspek
sosiopolitik ini, para ulama dikatakan tidak menjalankan tugas yang proaktif
secara langsung. Rata-ratanya sarjana Islam pada zaman skholastik ini telah
dikesan lebih menggunakan pendekatan pemikiran ala idealistik semata-mata,
yang melihat dan menerangkan sesuatu perkara secara ideal yang kononnya
bersesuaian dengan kehendak al-Quran dan al-Sunnah, tetapi tidak bertindak
mengkritik penyelewengan yang dilakukan oleh pemerintah semasa.’® Mereka
sepatutnya bertindak sebagai agent of check and balance yang bersikap kritikal
terhadap penyelewengan yang berlaku di dalam masyarakat, khususnya yang
membabitkan ketidakadilan gender. Sejarah telah mencatatkan bagaimana
selepas zaman imam mujtahid yang mengamalkan sikap bebas yang tidak mahu
bersekongkol dengan pihak pemerintah yang zalim, tradisi ini tidak diteruskan
lagi pada zaman yang terkemudiannya. Sebaliknya, tanpa disedari, dengan
berkembangnya fenomena ortodoksi, mereka telah dijadikan alat utama untuk
tujuan pengukuhan keabsahan sesuatu kuasa politik dan diikuti juga dengan
pengukuhan sesuatu mazhab dalam Islam.>

Rumusan dan Alternatif Pemikiran Teologi Wanita Mengikut
Perspektif Islam: Kepentingan Diwujudkan Disiplin Figh al-Nisa’

Sebagai cadangan alternatif, kita boleh menawarkan beberapa pemikiran
Islam bentuk baru tentang isu wanita membabitkan aspek teologi dan syariah
sekaligus. Demi untuk menerangkan alternatif ini, dua perkara utama perlu
diterapkan; (i) penerangan tentang kepentingan diwujudkan reformasi dalam
bidang teologi dan syariah dan; (ii) kepentingan membangunkan disiplin
figh wanita (Figh al-Nisa’) yang lebih bersifat mesra wanita dan bersesuaian
dengan realiti tempatan Malaysia.

Untuk bahagian (i), kita perlu merancang pendekatan reformasi (tajdid)
secara berhemah dan penuh dengan blueprint yang lengkap. Usaha reformasi
ini kalau tidak direncanakan secara proaktif dan berwawasan jauh, pasti akan

mengalami kegagalan, memandangkan ia terpaksa berhadapan dengan warisan
budaya taqlid yang begitu mengakar di dalam dunia pendidikan Islam. Hal ini
tidak boleh ditangani secara retorik semata-mata, tetapi memerlukan strategi
yang tuntas dan perumusan teologi tajdid era moden bagi menghakis akar
taqlid ini.

Berbanding dengan bidang syariah yang lebih terbuka dan fleksibel untuk
diterapkan elemen perubahan,® ternyata sekali bidang teologi seperti difahami
oleh kalangan umat Islam tidak mengandungi elemen murunah (fleksibel)
ini. Sebenarnya elemen teologi ini juga perlu diterapkan dengan tajdid. Hal
ini dicadangkan berasaskan analisis dekonstruksi yang mendapati bagaimana
pemikiran teologi Islam pada zaman skholastik, walaupun penuh dengan
elemen historis daripada pengaruh tempatan era skholastik, telah dianggap
sebagai mutlak, sakral dan ahistoris (tidak boleh dinilai secara kritik sejarah/
kontekstual).®! Kepentingan dekonstruksi aspek teologi ini perlu ditekankan
kerana sifat kesepaduan (holistik) ilmu di dalam Islam. Lagipun, teologi
merupakan asas kepada pembinaan sistem hukum Islam itu sendiri, contohnya
banyak daripada perbincangan teologi seperti isu kemampuan akal dalam
mentafsirkan wahyu, telah mempengaruhi perbincangan fuqaha dalam bidang
ilmu usul al-figh itu sendiri.*

Istilah teologi tajdid ini mungkin terlalu asing bagi kalangan penganut
Islam Malaysia, tetapi ia telah menjadi asas intelektual utama di beberapa
negara umat Islam seperti Indonesia, yang mengikut kupasan sarjana “Islam
Kultural” dan “Islam Rasional”,** rumusan teologi klasik yang diusahakan oleh
para theologian silam boleh dikatakan terlalu dangkal dan tidak mengandungi
metodologi khusus tentang bagaimana harus menghadapi cabaran manusia
pada zaman moden ini, apatah lagi untuk berhadapan dengan isu bias gender
ini.** Hal ini antara lainnya diterangkan sebagai:

“berbagai persoalan empirik yang melekat dalam realitas kehidupan
masyarakat moden seperti kemiskinan, hak asasi manusia, demokrasi,
kebersihan, tertib lalu lintas, lingkungan hidup, kebodohan, keterbelakangan,
ketidakadilan, penindasan dan sederet persoalan lain dirasakan oleh para
pengamat kurang mendapat porsi kepedulian yang mengigit dari pemikiran
teologis ulamak.”®

Atas dasar ini, sebagai usaha untuk menerang dan menambah apa yang
tidak diterangkan oleh para theologian era zaman skholastik, sesetengah
sarjana Islam telah memperkenalkan pelbagai konsep teologi Islam terhadap
pelbagai isu yang timbul dalam konteks dunia moden ini. Antara pandangan
teologi ini adalah seperti teologi pembaharuan,® teologi wanita,” teologi
pembebasan (membela nasib golongan yang ditindas,®® teologi alam sekitar,*
teologi pluralisme,” teologi pembangunan’ dan sebagainya. Dengan cara
ini sekurang-kurang sarjana Islam akan mampu membuktikan tentang

kesempurnaan ajaran Islam yang mampu hidup dan relevan dalam sebarang
keadaan, masa dan tempat.

Untuk bahagian yang ke (ii), beberapa perkara boleh dicadangkan,
antaranya,

Pertama, mengekalkan sistem Figh al-Nisa’ silam dari segi cakupan
skopnya merangkumi aspek ibadah, munakahat, ahwal syaksiyyah, politik,
jenayah dan mu‘amalah,’”” dengan memberi penekanan kepada:

1. Penolakan elemen bias gender yang memperkecilkan status wanita sebagai
akibat daripada warisan zaman skholastik taqlid.

2. Membezakan antara elemen syariah yang bersifat mutlak dan bukan
kontekstual dengan elemen Figh yang bersifat relatif. Elemen figh ini
bebas untuk diterima pakai ataupun ditolak untuk konteks zaman moden
ini, berasaskan neraca kemaslahatan semasa.

Kedua, membina sistem Figh al-Nisa’ baharu dengan memasukkan
beberapa isu baharu yang timbul di dalam masyarakat moden. Antara isu-
isu adalah seperti isu wanita bekerjaya, keterlibatan wanita dalam kegiatan
politik, reproduktif wanita, hak asasi manusia, poligami, pembahagian pusaka,
kepenggunaan (kecantikan dan hiasan) dan banyak lagi isu lain. Usaha
pembinaan sistem Figh al-Nisa’ ini perlu menggunakan beberapa pendekatan
utama, seperti:

1. Mengamalkan pendekatan aktif sebagai ganti kepada pendekatan pasif
terhadap sesuatu isu dan masalah yang timbul di dalam masyarakat. Apa
yang dimaksudkan dengan pendekatan aktif adalah usaha fuqaha yang
menyebarkan kepada masyarakat tentang apa dan bagaimana sesuatu
tindakan amali manusia patut dilakukan mengikut Islam. Manakala
pendekatan pasif pula merujuk kepada usaha fugaha menerangkan terhadap
apa-apa masalah yang timbul daripada peristiwa hukum (wagi ‘ah) sama
ada ia bertentangan dengan hukum Islam ataupun tidak.”” Berasaskan
realiti yang ada, ternyata pendekatan pasif lebih kerap digunakan untuk
zaman moden ini.”* Dalam soal ini, masalah yang timbul secara mendalam
mengingatkan fugaha bahawa mereka patut menjadi agen perubahan yang
bersikap prihatin dan proaktif dengan isu-isu semasa yang timbul di dalam
masyarakat.” Bersesuaian dengan tugas fuqaha sebagai pewaris nabi,
sepatutnya tugas mereka bukan terhad kepada menjadi penyaksi kepada
peristiwa sejarah pada zamannya, tetapi apa yang lebih penting lagi mereka
patut menjadi tenaga utama yang mengerakkan peristiwa sejarah tersebut
dengan menganalisis permasalahan semasa dan mengemukakan jawapan
yang terbaik.”

2. Mengkaji punca dan latar belakang masalah yang timbul secara mendalam
dan lebih holistik,”” dan sebaiknya seseorang fugaha itu perlu mendapatkan
pandangan daripada pakar-pakar yang kompeten, walaupun ia bukan
daripada kalangan fuqaha Islam itu sendiri.”® Jadi, dalam kes gender
analisis ini, tidak dapat tidak seseorang fuqaha itu perlu mendapatkan
maklumat yang lengkap daripada pakar yang berkaitan ataupun perlu
merujuk kepada bahan kajian yang diusahakan oleh pakar tersebut.”

3. Mengkaji jawapan Islam daripada sumber klasik ataupun semasa yang
kemungkinan mempunyai asas dan prinsip yang hampir bertepatan dengan
tema yang dikaji. Dalam soal ini, seseorang fuqaha perlu mengamalkan
pendekatan perbandingan mazhab yang lebih terbuka dan tidak terpengaruh
dengan gejala taqlid terhadap warisan silam ataupun kepada warisan
sekularisme barat.

4. Mengamalkan sikap yang selektif terhadap bahan-bahan kajian luar sama
ada bahan dari mazhab Islam lain ataupun bahan daripada barat. Merujuk
kepada bahan dari mazhab Islam yang lain, seseorang sarjana Islam perlu
bersifat terbuka dan tidak membataskan penyelesaian kepada sesuatu
mazhab semata-mata. Apa yang lebih penting lagi, beliau perlu mengakui
dan menghormati pandangan fuqaha lain yang terbabit dalam proses
mendapatkan maklumat untuk sesuatu penyelidikan hukum dan seterusnya
melakukan analisis yang terbaik terhadap fakta terbabit. Hal ini boleh
dilakukan dengan pendekatan model figh perbandingan membabitkan
semua mazhab terbesar di dalam Islam, dengan cara menerima pakai
sumber yang berbeza, meneliti hujah yang digunakan secara terbuka dan
memilih untuk menerima pakai mana-mana pendapat yang lebih bertepatan
dengan kehendak syarak.®® Dalam pendekatan ini seseorang fugaha perlu
membebaskan diri dari belenggu fanatik mazhab dan mengutamakan
maslahah perpaduan ummah melebihi segala-galanya.®!

5. Mengkaji jawapan Islam yang terkandung di dalam precedent warisan
silam secara kontekstual dan perlu mengambil kira realiti zaman moden
ini. Kepentingan menggunakan kaedah pentafsiran kontekstual yang tidak
terlalu statik berasaskan kepentingan maslahah semasa.®?

Ketiga, menerapkan konsep dan falsafah idealisme Islam dalam kalangan
wanita Islam semasa agar tidak terpengaruh secara membuta tuli dengan
idealisme feminis Barat yang mempunyai unsur-unsur sekularisme.

Bagi ‘Abd al-Majid Ersan al-Kailani, sejak awal lagi, melalui keterangan
al-Qur’an dan al-Sunnah, penetapan tentang idealisme Islam di dalam
kehidupan bermasyarakat telahpun diperincikan dengan cukup rapi dan teliti
oleh Rasulullah saw. Idealisme Islam ini mengikut tahapnya boleh dibahagikan
kepada tiga tahap yang utama, iaitu;*

1. Tahap rendah; idealisme untuk memenuhi keperluan biologi masyarakat.
Contohnya boleh dilihat daripada neraca pembangunan material ala
barat yang menegaskan sesuatu negara itu akan dianggap sebagai maju
seandainya ia memiliki tiga indeks petunjuk yang utama; (i) kadar KDNK
yang tinggi, (ii) kadar literasi yang tinggi dan (iii) kadar penduduk panjang
umur yang memuaskan kerana kewujudan sistem kesihatan yang baik.
Neraca ini walaupun sering dicanangkan sebagai bertaraf dunia, jika
dinilai dari sudut kerangka penilaian idealisme Islam, ia boleh dianggap
sebagai masih belum lengkap lagi dan hanya bertaraf rendah.3

2. Tahap pertengahan; idealisme meneruskan kesinambungan zuriat
masyarakat.

3. Tahap paling tinggi; idealisme memperbaiki kualiti hidup beragama
masyarakat. Hal ini walaupun kelihatannya terlalu ideal dan agak mustahil
untuk dicapai, tetapi ia wajib diterapkan sebagai keperluan penting di
dalam masyarakat melalui pelaksanaan dan penguatkuasaan sistem
undang-undang Islam.

Penetapan falsafah ini sekali gus dapat menyedarkan kalangan wanita
Islam untuk menolak pandangan feminis Barat yang menolak institusi
perkahwinan, bagi seseorang wanita yang ingin berkerjaya dan menceburi
bidang kemasyarakatan. Bagi golongan feminis Barat, wanita yang moden
perlu meninggalkan institusi perkahwinan yang dianggap telah dicipta oleh
budaya patriaki untuk menindas dan memerangkap golongan wanita agar
menjadi hamba seks kepada lelaki. Apabila seseorang wanita berkahwin,
mereka secara pasti terpaksa terlibat dalam aktiviti domestik (rumahtangga)
tanpa diberikan apa-apa bayaran. Maknanya selain dari tugas biasa di pejabat,
seseorang wanita yang berkahwin terpaksa mengandung, melahirkan dan
mendidik anak, di samping terpaksa melakukan tugas-tugas sebagai suri
rumah.®Sebagai gantinya, golongan wanita digalakkan untuk menjadi
wanita berkerjaya sepenuh masa demi untuk mobiliti diri sendiri dan patut
mengamalkan seks bebas tanpa sebarang ikatan untuk memenuhi keperluan
naluri kelamin mereka.®

Walaupun pandangan ini kelihatannya agak keterlaluan jika dilihat
dari konteks masyarakat Melayu, tetapi dilihat dari perkembangan semasa,
pandangan ini sedikit sebanyak telah diterima oleh sesetengah kalangan wanita
di Malaysia.®” Untuk berhadapan dengan pandangan ini, kalangan sarjana
Islam perlu mampu menonjolkan sifat dinamisme institusi perkahwinan di
dalam Islam, yang tidak hanya mementingkan keperluan material semata-mata
bahkan turut menekankan kepentingan mewujudkan sebuah keluarga mithali
yang mampu melahir dan mendidik zuriat keturunan yang berakhlak mulia.

Keempat, menanamkan semangat keibuan sejati di dalam institusi
kekeluargaan Islam semasa. Berbanding dengan golongan lelaki, wanita telah

dianugerahkan tuhan sebagai insan yang terbaik untuk memainkan watak
sebagai ibu dengan segala elemen spiritual, emosi, penyayang, bertimbang rasa,
lemah lembut, pendidik yang tabah, pemaaf, pendengar yang terbaik, penyejuk
jiwa, pemujuk yang baik dan banyak lagi.*® Semua sifat ini boleh digunakan
sebagai mekanisme terbaik untuk proses pembentukan keluarga Islam yang
sejati. Peranan ini walaupun dianggap sebagai remeh oleh sesetengah wanita
moden, tetapi ia boleh dikatakan benteng dan harapan terakhir untuk proses
pembentukan keluarga mithali, lebih-lebih lagi berhadapan dengan krisis sosial
remaja semasa yang menyaksikan unsur perosak lebih banyak dibandingkan
dengan unsur pendidik.*

Sekadar untuk mengingatkan tentang peranan ibu dalam menangani
isu krisis sosial remaja Malaysia semasa, kita akan memaparkan beberapa
fenomena yang berlaku di dalam masyarakat yang membabitkan golongan
remaja yang bakal menjadi waris penting kepimpinan negara. Hasil kajian
empirikal yang dibuat terhadap dapatan kajian semasa yang mempunyai kaitan
langsung dengan perkembangan personaliti masyarakat Melayu, kita akan
mendapati beberapa perkara yang amat menggemparkan telah berkembang,
antaranya,

1. Kebanyakan masyarakat Melayu moden telah dikesan mengidap penyakit
psikologi yang agak kronik, penyakit gelisah dan hilang pertimbangan
akal yang kemudiannya telah menyebabkan berlaku pelbagai tindakan
buruk seperti bunuh diri, menagih dadah dan arak, murtad, bohsia dan
mengamalkan seks bebas. Kajian ini mendapati punca utama penyakit
gelisah ini berlaku adalah akibat daripada tindakan tidak menuruti kehendak
agama seperti meninggalkan kewajiban sembahyang lima waktu.*

2. Golongan remaja Melayu yang menjadi pengguna terbesar internet (cyber
cafe) telah dijangkiti ketagihan internet yang agak teruk (cybermania).
Kalangan ini didapati menggunakan saluran internet bukannya untuk
tujuan pendidikan, tetapi sebagai sumber untuk mendapatkan hiburan
yang lebih bebas tanpa kongkongan keluarga, yang berupa permainan
video, pornografi, perbualan (chit-chat) dan mengisi masa lapang dengan
kegiatan yang tidak berfaedah.’!

3. Kajian mendapati ikatan dan fungsi keluarga Melayu moden sebagai
penjaga dan pendidik emosi anak-anak mula terhakis yang kemudiannya
menyebabkan pelbagai masalah sosial remaja yang cukup kronik. Berikutan
dengan faktor asas ini, golongan remaja Melayu lebih terpengaruh dengan
budaya di luar keluarga seperti media massa dan rakan sebaya.”” Akibat
daripada pengaruh media massa, mereka lebih mudah terjerumus dengan
hiburan yang mementingkan keseronokan yang melampaui batas, sensasi,
glamour dan sindrom kurang daya tahan iman.”” Manakala pengaruh
rakan sebaya pula menyebabkan mereka terlibat dengan budaya melepak

dan pelbagai masalah sosial lain seperti ketagihan dadah, arak, berjudi,
menonton video lucah, seks bebas, dijangkiti penyakit AIDS* dan banyak
lagi masalah lain.

Kajianmendapati kalangan remaja Melayu secara terang-terangan mengaku
tanpa segan silu terlibat dalam amalan seks bebas dan menganggap ia
sebagai perkara biasa dan lumrah bersesuaian dengan gaya hidup zaman
moden, sepertimana ditonjolkan di dalam media massa moden.”

Kajian mendapati ramai daripada kalangan remaja Melayu telah terlibat
dengan budaya bohsia dan bohjan. Antara ciri-ciri budaya ini adalah
remaja bawah umur yang mengamalkan seks bebas sebagai cara untuk
mendapatkan keseronokan nafsu semata-mata tanpa disertakan dengan
dengan rasa bersalah, mengamalkan seks bebas secara ‘one night stand’
dengan sesiapa sahaja tanpa sebarang ikatan cinta dan menganggap gadis
yang telah hilang dara sebagai memiliki status yang tinggi di dalam
masyarakat moden.”®

Kajian mendapati bagaimana masalah disiplin juvana sama ada berat
ataupun biasa telah menjadi fenomena biasa dalam kalangan pelajar-
pelajar sekolah di Malaysia.”’

Kajian dan catatan peratusan pengidap penyakit AIDS yang cukup besar
dalam kalangan remaja Melayu, seperti yang dikeluarkan oleh hospital di
seluruh Malaysia. Apa yang membimbangkan, kadar peratusan ini semakin
bertambah dari tahun ke setahun, walaupun pelbagai usaha penerangan
tentang penyakit ini telah dijalankan.”

Kajian yang mendapati bagaimana tabiat pembacaan remaja Melayu yang
lemah, yang mana mereka lebih mengutamakan bahan bacaan yang tidak
membina minda dan daya intelektual, merangkumi hiburan, jenaka, sukan
dan bahan lucah.” Pendek kata, mereka telah terjerumus ke dalam budaya
bebalisme yang cukup meruncing akibat dari ketiadaan budaya ilmu yang
sihat.'%

Kajian yang mendapati remaja Melayu lebih menjadikan golongan artis,
model dan ahli sukan sebagai model ikutan melebihi segala ketokohan
lain.'"!

Kajian yang mendapati remaja Melayu terlibat secara serius dengan
budaya rock yang melampau. Apa yang membimbangkan adalah budaya
ini dicirikan dengan beberapa sifat yang bertentangan dengan budaya
ketimuran. Antaranya, corak budaya yang dihayati oleh pendokong
budaya rock adalah dilambangkan dengan bentuk pakaian yang tidak
terurus, kotor, tidak senonoh, lucah, kasar, memuja syaitan, menggalakkan
pengambilan dadah dan mengamalkan seks bebas.!??

Dilihat kepada semua paparan yang telah diberikan ini, secara terang-

terangan remaja Melayu telah dilanda dengan krisis sosial yang cukup

meruncing membabitkan semua aspek yang terpenting (aspek kognitif, afektif
dan psikomotor) dalam pembentukan jiwa seseorang remaja Islam. Hal ini
boleh dilihat dari kelemahan pegangan iman, hilangnya pengaruh ibu bapa,
ketergantungan mereka kepada pengaruh rakan sebaya yang tidak mampu
berfikir dengan waras dan terpaksa hidup di dalam suasana masyarakat yang
penuh dengan budaya mungkar.

KESIMPULAN

Sebagai rumusan akhir, dapat dikatakan bahawa proses pembentukan teologi
wanita yang lebih berjiwa Islam dan moden amat diperlukan untuk konteks
zaman moden ini. Namun begitu, proses pembentukan teologi baharu ini perlu
didasarkan kepada precedent silam sebagai asas autoritinya yang disertakan
pula dengan proses dekonstruksi dan rekonstruksi terhadap warisan ulama
silam. Dapatan kajian yang menggunakan kedua-dua proses analisis ini perlu
ditambah dengan realiti semasa yang berlaku di dalam dunia semasa. Dalam
kes bias gender ini, kita terpaksa berlapang dada dengan fakta kewujudan bias
gender ini di dalam realiti sejarah masyarakat Islam, yang perlu disertakan
pula dengan usaha rekonstruksi dan pencegahan yang sepatutnya bagi
mengelakkan bias gender ini terus berlaku. Selanjutnya, usaha ini perlu
disokong dan diteruskan oleh kalangan sarjana Islam lain sekurang-kurangnya
bagi mengelakkan ajaran Islam terus ditohmah dengan pelbagai nisbah yang
buruk dan negatif.

